
Policija apeluje na građane da tokom proslava ne koriste vatreno oružje
kako bi se spriječili tragični događaji

U posljednje vrijeme u Bosni i Hercegovini primjetan je rast slučajeva pucanja
iz oružja tokom različitih proslava. Posljednjih dana zabilježena su dva
incidenta u Sarajevu u kojima su zalutali meci prouzrokovali materijalnu
štetu i ugrozili sigurnost građana.

Portal Crna Hronika danas je prenio i ispovijest čitateljke kojoj je metak
pogodio automobil u ulici Gradačačka u naselju Čengić Vila. „Metak je došao
iz pravca Otoke, tačnije zgrada Capital.

Policija je obaviještena i radi se na rasvjetljavanju događaja“, kazala je za
portal. Srećom, u vozilu u tom trenutku nije bilo nikoga.

Sličnu situaciju sarajevska policija imala je i jučer kada je obavila uviđaj u
Čengić Vili nakon pucnjave u kojoj je metak završio u stanu. Utvrđeno je da
se radi o pištoljskom zrnu 9 mm koje je pogodilo balkon na devetom spratu,
odbilo se od zid i palo na mjesto gdje vlasnica stana svakodnevno boravi.

Stanarka se u trenutku pucnjave nalazila u kupovini. Po povratku je na
balkonu primijetila puknuto staklo, a potom i rupu od metka, nakon čega je
pozvala policiju.

Policija apeluje na građane da tokom proslava ne koriste vatreno oružje kako
bi se spriječili tragični događaji. Nakon obavljenih uviđaja pokrenuta je istraga
s ciljem identifikacije osobe koja je, kako navode, na krajnje bezobziran način
ugrozila sigurnost stanovništva.

